
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025  ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԲԱՐՁՐ ՏԵԽՆՈԼՈԳԻԱԿԱՆ ԱՐԴՅՈՒՆԱԲԵՐՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ԵՎ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ»   ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Ընթացիկ իրավիճակը և նախագծի ընդունման անհրաժեշտությունը	
Սույն իրավական ակտի ընդունումը պայմանավորված է հետևյալ պատճառաբանությամբ․
Տեղեկատվական համակարգերի կառավարման խորհրդի 2025թ․ մարտի 28-ի թիվ ԽԱ/8-2025 նիստի արձանագրությամբ որոշվել է իրականացնել «Անվտանգ ՏՏ ենթակառուցվածքի և լիցենզիաների կառավարման համակարգի ներդրում» պիլոտային ծրագիր (մայքրոսոֆթ 365-ի փաթեթի ներդրում) (այսուհետ՝ Ծրագիր) ՀՀ բարձր տեխնոլոգիական արդյունաբերության նախարարությունում (այսուհետ՝ Նախարարություն)։ ՀՀ կառավարության 2025 թվականի նոյեմբերի 20-ի N 1658-Ն որոշման համաձայն, պիլոտային ծրագրի շրջանակներում ձեռք են բերվել TPM մոդուլի առկայությամբ 170 նոր համակարգիչներ և 5 նոր դյուրակիր համակարգիչ, ինչպես նաև ցանցային բաժանարարներ (Firewall, Core Switch L3), որոնք կարևոր դեր են խաղում ցանցում հիմնական անվտանգության ապահովման համար: 
Նաև Ծրագրի շրջանակներում օգտագործվելու են Նախարարության հաշվեկշռում գտնվող ևս 45 հատ դյուրակիր համակարգիչ, որոնք բավարարում են Ծրագրի մինիմալ պահանջներին։ Այսպիսով օգտագործվելու է 170 համակարգիչ և 50 դյուրակիր համակարգիչ։
Նախարարության տեղեկատվական համակարգերի և աշխատանքային միջավայրի անխափան ու անվտանգ գործունեությունն շարունակելու նպատակով առաջացել է Microsoft E5 տեսակի լիցենզիաների ձեռքբերման անհրաժեշտություն՝ Նախարարության օգտագործման մեջ գտնվող 220 համակարգիչների (օգտագործողների) համար։ Առաջարկվում է համապատասխան գումարներն ուղղել պահպանման ծախսերին՝  համակարգչային ծառայություններ տնտեսագիտական դասակարգման հոդվածով, քանի որ այն ընթացիկ ծախս է և նախատեսում է ծառայության ձեռքբերում 1 տարի ժամկետով։ 
Մեկ օգտագործողի (համակարգչի) համար նախատեսված Microsoft E5 լիցենզիայի ամսական արժեքը կազմում է 33.0 հազար դրամ, որի արդյունքում 220 լիցենզիաների տարեկան ընդհանուր արժեքը կկազմի 87,120.0 հազար դրամ։ Սակայն 2026 թվականին կապահանջվի նշված գումարի միայն կեսը, քանի որ լիցենզիաների ձեռք բերումը նախատեսվում է հուլիսի 1-ից։
2027-2029 թվականների համար ներկայացված ՄԺԾԾ հայտով նախարարության և ռազմարդյունաբերության կոմիտեի համար նախատեսվել էր բացի 170 համակարգիչներից Microsoft E5 լիցենզիաների ձեռքբերում՝ 25 առկա և 5 նոր ձեռքբերվելիք դյուրակիր համակարգիչների համար։
Հայտի ներկայացման պահին լիցենզավորման ենթակա սարքերի քանակը որոշվել էր այդ ժամանակ առկա տեխնիկական տվյալների հիման վրա։ Սակայն հետագայում «Հայաստանի տեղեկատվական համակարգերի գործակալության» ներկայացուցիչների հետ համատեղ իրականացված լրացուցիչ գնահատման արդյունքում պարզվել է, որ առկա սարքավորումներից 20-ը իրենց տեխնիկական պարամետրերով նույնպես համապատասխանում են Microsoft E5 լիցենզիայի կիրառման պահանջներին։ Հետևաբար, սույն իրավական ակտով նախատեսվող լիցենզիաների քանակի և ՄԺԾԾ հայտով նախապես ներկայացված քանակի միջև տարբերությունը պայմանավորված է լիցենզավորման ենթակա սարքերի թվի ճշգրտմամբ՝ լրացուցիչ տեխնիկական գնահատման արդյունքներով, և չի բխում նոր կամ չնախատեսված պահանջի առաջացումից։ 
Միաժամանակ, եթե ՄԺԾԾ հայտով նախարարության և ռազմարդյունաբերության կոմիտեի համար լիցենզիաների հաշվարկները ներկայացվել էին առանձին, ապա ներկայումս նպատակահարմար է լիցենզիաների ձեռքբերումն ու սպասարկումը կազմակերպել մեկ միասնական պայմանագրի շրջանակներում, ինչը կապահովի ծախսերի և պայմանագրի առավել արդյունավետ կառավարում։
Նշված 33,0 հազար դրամ արժեքը ձևավորվում է՝ հիմք ընդունելով Microsoft ընկերության պաշտոնական կայքում հրապարակված տվյալ տարածաշրջանի համար նախատեսված գնային քաղաքականությունը, ինչպես նաև ներառում է ավելացված արժեքի հարկը (ԱԱՀ) և պաշտոնական ներկայացուցչի ծառայությունների/մատակարարման շահույթը։ 
Նկատի ունենալով, որ հիշյալ լիցենզիաների տեղադրումն ու լիարժեք շահագործումը հնարավոր է ապահովել համապատասխան սերվերային ենթակառուցվածքի առկայության պայմաններում, ինչպես նաև հաշվի առնելով նախարարության և ռազմարդյունաբերության կոմիետի աշխատակիցների մեծ թվի (մոտ 220 օգտվող) միաժամանակյա աշխատանքը, առաջանում է անհրաժեշտություն կիրառել ժամանակակից, մասշտաբային և բարձր հասանելիություն ու հուսալիություն ապահովող տեղեկատվական ենթակառուցվածք։
Վերոնշյալից ելնելով՝ ծրագրի արդյունավետ իրականացման և տեղեկատվական համակարգերի հետագա անխափան շահագործումն ապահովելու նպատակով անհրաժեշտ է ձեռքբերել ամպային ծառայություններ և ներդնել Microsoft 365 հարթակի կիրառմամբ ամպային սերվերային ենթակառուցվածք։
Նշված լուծումը հնարավորություն կտա ապահովել՝
· միասնական օգտվողի աշխատանքային միջավայր,
· տվյալների կենտրոնացված պահպանում և կառավարում,
· միասնական նույնականացման և հասանելիության կառավարման համակարգ,
· տեղեկատվական ռեսուրսներին անվտանգ հեռավար մուտք։
Microsoft 365 հարթակի կիրառումը կնպաստի նախարարության տեղեկատվական համակարգերի կառավարման արդյունավետության բարձրացմանը, տեղեկատվական անվտանգության մակարդակի ամրապնդմանը, ինչպես նաև տեխնիկական և գործառնական ռիսկերի նվազեցմանը։
Նախնական գնահատականների համաձայն՝ հիմք ընդունելով կատարված շուկայական հարցումների շրջանակում ստացված գնային առաջարկները, ամպային սերվերային ենթակառուցվածքի վարձակալության ծառայությունների տարեկան արժեքը կկազմի 64,934,0 հազար դրամ։ Այն իր մեջ ներառում է 3 բաղադրիչ։  Ամպային ծառայություններ, որի տարեկան գումարը կկազմի 51,509,0 հազար դրամ, որը կվճարվի համամասնորեն,  2 լիցենզիաների կառավարման համակարգչային ծրագրային փաթեթներ՝ ընդհանուրը 13,425,0 հազար դրամ արժեքով, որը նախատեսվում է վճարել ամբողջությամբ առաջին կիսամյակում։ 
Հաջորդ տարիների ֆինանսավորման անհրաժեշտությունը սահմանված կարգով ներկայացվել է 2027–2029 թվականների միջնաժամկետ ծախսերի ծրագրի (ՄԺԾԾ) հայտով։ 
Սերվերային ենթակառուցվածքի ձեռքբերումից հետո իրականացվելու է ենթակառուցվածքի կոնֆիգուրացիա (Server Infrastructure Configuration), որն ապահովելու է ծրագրային միջավայրի կայուն, անվտանգ և արդյունավետ աշխատանքը։ Սովորաբար գործընթացը տևում է 15 օր, որից հետո գործելու է լիցենզիաների անվճար օգտագործման 90 օրյա ժամկետը: Այսինքն, ըստ նախնական գնահատականների, ինչպես արդեն նշեցինք, լիցենզիաների համար հնարավոր կլինի վճարել 2026 թվականի հուլիսի 1-ից սկսած: Պահանջվող գումարը 220 օգտագործողների հաշվով կկազմի 43,560.0 հազար դրամ, որը հավասարապես կբաշխվի վերջին 2 եռամսյակների միջև: 

Հաջորդ խնդիրը վերաբերվում է ծրագրային ապահովման սպասարկման ծառայություններին, որի համար կպահանջվի 36,000.0 հազար դրամ՝ ամսական հավասարաչափ բաշխվածությամբ: Նշված ծառայության ձեռքբերման անհրաժեշտությունը պայմանավորված է 2 ուղղություններով: Այն է՝ 2025 թվականի դեկտեմբերի 25-ին ՀՀ կառավարության կողմից ընդունված արհեստական բանականության ոլորտում բարձր արտադրողականությամբ հաշվողական ռեսուրսներին հասանելիության ապահովման պետական աջակցության փորձնական ծրագրով, որը իրականացվում է ամերիկյան խոշորագույն տեխնոլոգիական ընկերություններից մեկի՝ Amazon Web Services (AWS) ընկերության հետ համագործակցությամբ՝ Արհեստական բանականության վիրտուալ ինստիտուտի շրջանակում։
Հայտերի ընդունման գործընթացը մեկնարկել է 2025 թվականի դեկտեմբերի 29-ին՝ Արհեստական բանականության վիրտուալ ինստիտուտի՝ ai.gov.am հարթակում: Հայտատուների նույնականացումը իրականացվում է «Ես եմ» ազգային նույնականացման հարթակի միջոցով։
Արհեստական բանականության վիրտուալ ինստիտուտի հարթակում նախատեսվում է հայտում ներկայացված տվյալների հավաստիությունը ստուգել պետական տեղեկատվական շտեմարաններում առկա տվյալների հետ՝ API-ների ինտեգրման միջոցով։
Մասնավորապես, անհրաժեշտ է իրականացնել հետևյալ ինտեգրումները․
· Պետական եկամուտների կոմիտեի (ՊԵԿ) շտեմարանների հետ՝ կազմակերպության կողմից հայտ ներկայացնելու պահին աշխատակիցների թվի (5-ից 100) համապատասխանությունը, ինչպես նաև ՀՀ կառավարության կողմից սահմանված տնտեսական գործունեության դասակարգիչներին համապատասխանությունը ստուգելու նպատակով։
· Կրթական տեխնոլոգիաների ազգային կենտրոնի (ԿՏԱԿ) շտեմարանների հետ՝ հայտ ներկայացնելու պահին ուսանող լինելու փաստը հաստատելու նպատակով։
Բացի այդ, «Բարձր տեխնոլոգիաների ոլորտի պետական աջակցության մասին» ՀՀ օրենքի պահանջներից ելնելով՝ ներդրվել է ինքնաշխատ տեղեկատվական համակարգ, որի միջոցով իրականացվում է շահառու կազմակերպությունների հայտերի ընդունում, մշակումը և համապատասխան հաշվարկների կատարումը՝ եկամտահարկի վերադարձի գործընթացի ապահովման նպատակով։ Նշված համակարգը հանդիսանում է օրենքի պահանջների իրականացման հիմնական գործիք, որի անխափան աշխատանքը անհրաժեշտ է պետական աջակցության ծրագրի արդյունավետ և թափանցիկ իրականացման համար։ Համակարգի կայուն և անվտանգ գործարկման համար պահանջվում է մշտական տեխնիկական սպասարկում, ներառյալ՝
· ծրագրային ապահովման թարմացում և կատարելագործում,
· տվյալների անվտանգության ապահովում,
· տեխնիկական խափանումների կանխարգելում և վերացում,
· սերվերային և ենթակառուցվածքային ռեսուրսների սպասարկում,
· օգտատերերի տեխնիկական աջակցություն։
Վերոնշյալ աշխատանքների իրականացումը օբյեկտիվ անհրաժեշտություն է, քանի որ դրանց բացակայությունը կարող է հանգեցնել համակարգի աշխատանքի խափանումների, տվյալների անվտանգության ռիսկերի և օրենքի պահանջների ոչ լիարժեք կատարման։
Հաշվի առնելով վերոգրյալը՝ օրենքի պահանջների պատշաճ իրականացումը, համակարգի անխափան և շարունակական աշխատանքը, գործընթացի արդյունավետության ապահովումը, ներկայացվող տվյալների ճշգրտության, ամբողջականության և հավաստիության բարձրացումը, ինչպես նաև web ձևաչափով հարցաշարի լիարժեք մշակման և ադմինիստրատիվ գործիքների տրամադրման անհրաժեշտությունը, պետք է ներգրավել մասնագիտական կազմակերպություն՝ ապահովելու համար համակարգի տեխնիկական և ֆունկցիոնալ ամբողջական իրականացումը՝ այն համապատասխանեցնելով տեղեկատվական անվտանգության, անձնական տվյալների պաշտպանության և տեղեկատվական համակարգերի միջև փոխգործելիության պահանջներին։
Ծառայությունը նախատեսվում է ձեռք բերել մեկ անձից գնման ընթացակարգով՝ թույլատրելով Հայաստանի Հանրապետության բարձր տեխնոլոգիական արդյունաբերության նախարարությանը 36,000.0 հազար դրամ արժեքով «Ծրագրային ապահովման սպասարկման ծառայություններ»֊ի ձեռքբերումը իրականացնել մեկ անձից գնման ձևով` հատուկ և բացառիկ իրավունքի առկայությամբ պայմանավորված` «Լիգա Տեք» սահմանափակ պատասխանատվությամբ ընկերությունից (ՀՎՀՀ` 01553931)՝ «Գնումների մասին» օրենքի 23-րդ հոդվածի 1-ին մասի 1-ին կետի համաձայն: 
Նման մոտեցումը պայմանավորված է նրանով, որ նշված ընկերության կողմից արդեն իսկ իրականացվել է հիշյալ 2 հարթակների ներդրումը, և դրանց հետագա տեխնիկական սպասարկումը, զարգացումը, ֆունկցիոնալ լրամշակումը և անխափան շահագործման ապահովումը նպատակահարմար է կազմակերպել նույն կազմակերպության միջոցով՝ ապահովելով տեխնիկական ամբողջականություն, պատասխանատվության հստակեցում և համակարգի բնականոն շահագործման շարունակականություն։
Միաժամանակ, հաշվի առնելով, որ առկա է եռակողմ պայմանագրային հարաբերություն, ծառայության ձեռքբերման գործընթացը պետք է իրականացվի այդ իրավահարաբերության շրջանակներում՝ պահպանելով կողմերի իրավունքների և պարտականությունների հավասարակշռությունը։

Նշված բոլոր ծառայությունների ձեռքբերումը 144,494․0 հազար դրամ արժեքով, նախատեսվում է վերաբաշխման միջոցով հատկացնել 1235 «Թվային փոխակերպման գործընթացի իրականացում» ծրագրի  «Միասնական թվային միջավայրի ձևավորում»  միջոցառման հատկացումներից, նկատի ունենալով, որ նշված բոլոր ծախսերի իրականացումը պիլոտային ծրագրի շարունակությունն է, առանց որի հնարավոր չէ ապահովել վերջինիս ամբողջական ներդրումը և գործարկումը։ 
 
2. Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

3. Պետական բյուջեի եկամուտներում և ծախսերում սպասվելիք փոփոխությունների մասին. 
Սույն իրավական ակտի ընդունմամբ ՀՀ 2026 թվականի պետական բյուջեում լրացուցիչ ծախս չի նախատեսվում:

4. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նշված իրավական ակտի ընդունմամբ այլ իրավական ակտերում փոփոխություններ չեն նախատեսվում։

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ․
Ներկայացված նախագիծը բխում է ՀՀ Կառավարության 2021 թվականի օգոստոսի 18-ի N1363-Ա որոշմամբ հաստատված ՀՀ Կառավարության 2021-2026թթ. ծրագրի «2․3 բարձր տեխնոլոգիաներ» մասի թվայնացում պարբերության դրույթներից, մասնավորապես․
· Թվային արդիական միջավայրի ստեղծումը ռազմավարական նշանակություն ունի Հայաստանի համար, քանի որ այն համարվում է կառավարման, արտադրության, առաջխաղացման արդյունավետ գործիք․ 
· քաղաքացիների հետ պետական և տեղական ինքնակառավարման մարմինների հաղորդակցության ապահովում գերազանցապես էլեկտրոնային եղանակով։



